
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 1645 16-10-2026-ല്‍ മറുപടിയ്ക്ക്

കേരള റോഡ് സുരക്ഷാ മിഷൻ

ചോദ്യം ഉന്നയിച്ച അംഗങ്ങൾ

ഡോ. മാത്യു കുഴൽനാടൻ

ശ്രീ. കെ. എം. അഭിജിത്ത്

ശ്രീമതി കെ. കെ. രമ

ശ്രീ. രമേഷ് പിഷാരടി

മറുപടി നൽകിയ മന്ത്രി

ശ്രീ. സി. പി. ജോൺ

(ഗതാഗത വകുപ്പ് മന്ത്രി)

(എ)  റോഡിലെ നിയമലംഘനങ്ങൾ കർശനമായി തടയുന്നതിനായി കേരള റോഡ് സുരക്ഷാ മിഷൻ

നടപ്പാക്കാൻ ഉദ്ദേശിക്കുന്നുണ്ടോ; വ്യക്തമാക്കുമോ;

മറുപടി: സംസ്ഥാനത്ത് റോഡ് അപകടങ്ങളും മരണങ്ങളും കുറയ്ക്കുന്നതിനായി ഗതാഗത വകുപ്പ് 2026

ഒക്ടോബർ 6-ന് (സ.ഉ.(കൈ) നം.24/2026/TRANS) പ്രകാരം സമഗ്രമായ സുരക്ഷാ നടപടികൾ

വിഭാവനം ചെയ്തിട്ടുണ്ട്. ഇതിന്റെ ഭാഗമായി ട്രാൻസ്പോർട്ട് കമ്മീഷണറുടെയും റോഡ് സുരക്ഷാ

അതോറിറ്റിയുടെയും നേതൃത്വത്തിൽ വിവിധ വകുപ്പുകളുടെ ഏകോപനത്തോടെയും ജനകീയ

പങ്കാളിത്തത്തോടെയും 'കേരള റോഡ് സുരക്ഷാ മിഷൻ' നടപ്പിലാക്കുന്നതിന് തത്ത്വത്തിൽ

അംഗീകാരം നൽകിയിട്ടുണ്ട്. മൂന്ന് വർഷത്തിനുള്ളിൽ റോഡ് അപകട മരണങ്ങൾ പകുതിയായി

കുറയ്ക്കുക എന്നതാണ് ഈ മിഷന്റെ പ്രധാന ലക്ഷ്യം. നാഷണൽ ഹൈവേ 66 പോലുള്ള മൾട്ടിലൈൻ

ആധുനിക പാതകളുടെ വികാസത്തിന്റെ പശ്ചാത്തലത്തിൽ, സേഫ് ഡ്രൈവിംഗ്

പ്രോത്സാഹിപ്പിക്കുന്നതിനും ട്രാഫിക് നിയമങ്ങൾ കർശനമാക്കുന്നതിനും കാൽനടയാത്രക്കാരുടെ

സുരക്ഷിതത്വം ഉറപ്പാക്കുന്നതിനുമായി സമഗ്രമായ ഒരു ട്രാഫിക് നയം രൂപീകരിക്കുന്നതിൻെറ

ഭാഗമായാണ് ടി മിഷൻ വിഭാവനം ചെയ്തിട്ടുള്ളത്. പൊതുജനങ്ങളിൽ കൃത്യമായ  അവബോധം

വളർത്തി ഒരു പുതിയ റോഡ് സംസ്കാരം സൃഷ്ടിക്കുക എന്ന ലക്ഷ്യത്തോടെയാണ് 'കേരള റോഡ്

സുരക്ഷാ മിഷൻ' ആരംഭിച്ചിരിക്കുന്നത് .

റോഡ് സുരക്ഷാ നിയമങ്ങൾ, ട്രാഫിക് ചിഹ്നങ്ങൾ, സുരക്ഷിതമായ റോഡ് ഉപയോഗം,

കാൽനടയാത്രക്കാരുടെയും ഇരുചക്രവാഹന യാത്രക്കാരുടെയും സുരക്ഷ, ഹെൽമറ്റ്, സീറ്റ് ബെൽറ്റ്

എന്നിവയുടെ നിർബന്ധിത ഉപയോഗം, അമിതവേഗം ഉൾപ്പെടെയുള്ള ഗതാഗത നിയമലംഘനങ്ങളുടെ

പ്രത്യാഘാതങ്ങൾ എന്നിവ സംബന്ധിച്ച് ജനങ്ങളെ ബോധവൽക്കരിക്കുകയാണ്   പ്രധാന ലക്ഷ്യം.

വിദ്യാർത്ഥികൾ, യുവജനങ്ങൾ, ഡ്രൈവർമാർ, പൊതുജനങ്ങൾ എന്നിവരെ ഉൾപ്പെടുത്തി വിവിധ

ബോധവൽക്കരണ പ്രവർത്തനങ്ങൾ സംഘടിപ്പിക്കുന്നതിലൂടെ റോഡ് സുരക്ഷാ നിയമങ്ങൾ

പാലിക്കുന്ന ശീലം വളർത്തിയെടുക്കുന്നതിനും ഉത്തരവാദിത്തമുള്ള റോഡ് ഉപയോഗം

പ്രോത്സാഹിപ്പിക്കുന്നതിനും ലക്ഷ്യമിടുന്നു.



(ബി)  പ്രസ്തുത പദ്ധതി നടപ്പാക്കുന്നതിലൂടെ മദ്യപിച്ചോ മറ്റ് ലഹരിവസ്തുക്കൾ ഉപയോഗിച്ചോ

വാഹനമോടിക്കുന്ന കേസുകളിൽ ശിക്ഷ കൂടുതൽ കർശനമാക്കുമോ; വിശദമാക്കാമോ;

മറുപടി: മദ്യപിച്ച് വാഹനം ഓടിക്കുന്നവരുടെ ലൈസൻസ് റദ്ദ് ചെയ്യുന്നതടക്കമുളള നടപടി

സ്വീകരിച്ച് വരുന്നു. കൂടുതൽ നടപടികൾ കൈക്കൊള്ളുന്നത് സംബന്ധിച്ച കാര്യങ്ങൾ പോലീസ്

വകുപ്പുമായി സ്വീകരിക്കേണ്ടതായുണ്ട്.

(സി)  പ്രിയദർശിനി,ഓപ്പറേഷൻ തൂഫാൻ എന്നീ പദ്ധതികളുടെ തുടർച്ചയായുള്ള ജനകീയ പദ്ധതി

എന്ന നിലയിലാണോ റോഡ് സുരക്ഷാ യജ്ഞത്തെ വിഭാവനം ചെയ്യുന്നതെന്ന് വിശദമാക്കാമോ;

ഏതൊക്കെ വകുപ്പുകളുടെ സഹകരണത്തോടെയാണ് പ്രസ്തുത പദ്ധതി നടപ്പാക്കുന്നതെന്ന്

വ്യക്തമാക്കാമോ?

മറുപടി: പൊതുജനങ്ങളെ റോഡ് സുരക്ഷയെക്കുറിച്ച് കൂടുതൽ ബോധവാന്മാരാക്കുക, അപകടങ്ങൾ

കുറയ്ക്കുക, യാത്രകൾ സുരക്ഷിതമാക്കുക എന്നിവയാണ് റോഡ് സുരക്ഷാ യജ്ഞത്തിലൂടെ പ്രധാനമായും

ലക്ഷ്യമിടുന്നത്. ഈ യജ്ഞത്തിന്റെ നടത്തിപ്പിന് പോലീസ് വകുപ്പ്, പൊതുമരാമത്ത് വകുപ്പ്, കേരള

റോഡ് സേഫ്റ്റി അതോറിറ്റി, പഞ്ചായത്ത്, നാറ്റ്പാക്, ഫയർ ഫോഴ്സ് എന്നിവയുടെ സഹകരണം

അത്യാവശ്യമാണ്.

സെക്ഷൻ ഓഫീസർ

